
Tilnefningar til Íslensku tónlistarverðlaunanna 2018 
 Rokk, popp, raf, rapp og hip hop  

PLATA	ÁRSINS	-	POPP	

Prins Póló - Þriðja kryddið 

Þriðja kryddið er ólíkt öllu því sem Svavar Pétur Eysteinsson, Prins Póló, hefur gert áður. 
Hljóðheimurinn er kunnuglegur en það er þó allt annað upp á teningnum hér. Tónlistin á 
plötunni er alla jafna strípuð, einfaldir tölvutaktar, búlduleitir og kassalaga hljóðgervilshljómar 
í bland við frábærar melódíur en ávallt óvæntar sveigjur og beygjur. Frumlegheit í bland við 
aðgengi. Stuð og angurværð og það er aldrei of seint að fá sér kaffi. 

 

John Grant - Love Is Magic 

Eftir þriggja ára bið sendir John Grant loksins frá sér sína fjórðu breiðskífu, Love is Magic. 
Hér kveður við dálítið nýjan tón eða hvað? Hljómplatan er ekki alveg eins og fólk hefði mátt 
búast við og við gætum orðað það á þann hátt: Þetta er erfiðasta þrautin sem Grant hefur 
lagt fyrir sína aðdáendur til þessa. Verkið gengur fullkomlega upp í heildina, hvort sem er í 
ballöðum eða bullandi raftónlistarhljóðheim sem við erum farin að þekkja svo vel frá 
„rosalegasta manndjöfli“ sem við eigum nokkurn tíma eftir að hitta. 

 

Jónas Sig - Milda Hjartað 

Milda hjartað er sterkt! Maður gengur að gæðunum vísum hjá Jónasi. Aldrei lognmolla hjá 
þessum öfluga tónlistarmanni. Milda hjartað stígur frá fyrri plötum Jónasar á nokkuð 
afgerandi hátt. Þetta er falleg plata, vær og einlæg. Siglir rólega áfram og er ekki snöggmelt 
verk. Skyndibiti er þetta ekki, nei, þetta er hægeldað. 

 

Svavar Knútur - Ahoy! Side A 

Svavar Knútur hefur á undanförnum árum áunnið sér miklar vinsældir fyrir einlægni og 
ástríðu í sinni tónlist. Á síðasta ári mátti greina áhugaverða ogspennandi þróun í hans 
hljóðheimi á plötunni Ahoy! Side A. Þar segir Svavar skemmtilega frá þessu eilífa ferðalagi 
sem lífið er og gerir það listavel. 
 

GDRN- Hvað ef 

Alvöru metnaðarfullt popp með stóru „pjéi” og dassi af „erri og béi“. Hér er á ferðinni 
einstaklega frambærileg frumraun þar sem allt smellur saman, frábærar lagasmíðar og 
áhugaverðir textar. Heilsteyptur hljóðheimur ljær plötunni einkennandi blæ  þar sem GDRN 
leggur upp með spennandi dýpt og dulúð. 

PLATA	ÁRSINS	-	ROKK		

Valdimar - Sitt sýnist hverjum 

Með margverðlaunaðan söngvara í framlínunni og valinn mann í hverju rúmi í hljómsveitinni 
Valdimar kemur kannski ekki á óvart að hljómplatan þeirra Sitt sýnist hverjum sé hlaðin 
gæðum. Þá er bætt í jöfnuna samstarfi þeirra við upptökustjórann Pétur Ben og útkoman 
verður jafnvel enn meira spennandi og pínu hættulegri. Sterkt verk og heilt í gegn, þar sem 
að textarnir spila stóra rullu. Hljóðheimurinn bæði stór og mikilfenglegur.  

 

Benny Crespo’s Gang - Minor Mistakes 

Ofboðslega flott og kröftug plata frá gæðasveitinni Benny Crespo's Gang, sú fyrsta síðan árið 
2007. Minor Mistakes er full af sniðugum smáatriðum sem vert er að höggva eftir. Þrátt fyrir 
að lögin séu flókin og beri merki þess að meðlimir sveitarinnar kunni sitt fag, þá eru þau samt 
grípandi og afskaplega útvarpsvæn. 

 

Vintage Caravan – Gateways 

Spilagleði og vinnusemi hefur gert hljómsveitina Vintage Caravan að einni bestu rokksveit 
landsins. Á Gateways blandast snilldarvel klassísku rokkáhrifin og svo áhrif frá nýrra rokki. 
Vintage Caravan hefur fundið sinn hljóm og er það vel. 

 

Dr. Spock - Leður 

Hljómsveitin Dr. Spock er náttúruafl. Það myndast ósjálfráður fiðringur og spenna þegar að 
sveitin lætur á sér kræla jafnvel þó að maður viti ekkert hvað standi til. Leður er frábær 
tjáning frá upphafi til enda. 

 

Hórmónar - Nananabúbú 

Hórmónar sigruðu Músiktilraunir árið 2016 og hafa þau æ síðan vaxið ásmegin í 
spilamennsku og lagasmíðum. Hljómsveitin liggur ekki á skoðunum sínum og tæpa þau í 
lögum sínum á málefnum sem að margir þora ekki að snerta á. Gríðarlega öflugt 
tónleikaband sem tónar vel við öflugan boðskapinn. 

PLATA	ÁRSINS	-	RAPP	OG	HIP	HOP	

JóiPé & Króli - Afsakið hlé 

Á annarri plötu sinni sýna þeir JóiPé & Króli að þeir eru komnir til að vera í íslensku 
tónlistarlífi. Vel smíðaðir taktar, grípandi laglínur og leiftrandi söngur og rímur eru aðalsmerki 
plötunnar ásamt frábærri upptökustjórn og hljóðblöndun. 

 

Elli Grill - Pottþétt Elli Grill 

Elli Grill hljómar ekki eins og neinn annar íslenskur rappari. Hljóðheimur hans er myrkur og 
taugastrekktur og minnir á tónlist úr dystópískri brúðumynd. Elli Grill sjálfur er hvæsandi 
köttur, litli bróðir Satans, einhver sem gæti breytt sér í þúsund maura. Draugaleg hæðni Ella 
heillar, enda hefur hann fullkomið vald á sviðspersónu sinni, en það eru taktarnir, 
viðfangsefnið og framsetningin sem gera Pottþétt Elli Grill að því heilsteypta og heillandi verki 
sem hún er. 

 

Birnir - Matador 

Frábær og persónuleg frumraun frá Birni, sem þrátt fyrir ungan aldur hefur stimplað sig inn 
bæði sem lagahöfundur og flytjandi. Með stórskotalið íslenskra flytjanda í gestahlutverkum 
nær Birnir að skapa eitt sterkasta verk íslenskrar rappsögu. Heiðarleg og lýsandi fyrir 
tíðarandann. 

 

Herra Hnetusmjör - KBE kynnir: Hetjan úr hverfinu 

Herra Hnetusmjör sýnir sig og sannar með afgerandi hætti á plötu sinni Hetjan úr hverfinu. 
Hún er uppfull af spikfeitum töktum og þéttum rímum og myndi henta vel á fóninn áður en 
kíkt er út á lífið með strákunum á góðu laugardagskvöldi, það er einfaldlega erfitt að sitja kyrr 
á meðan maður hlustar. Attitjúdið drýpur af hverju strái, góð pródúsering og skýrmæltar rímur 
Hnetusmjörsins einkenna þessa plötu sem á mikið lof skilið. 

 

Cyber - Bizness 

Rappsveitin Cyber hefur verið iðin við tónleikahald og útgáfu undanfarin ár. Plata þeirra 
Bizness ber þess glöggt merki. Hljómur sveitarinnar er mjög þéttur og samstarfið þeirra 
fullkomlega straumlínulagað. Bizness er engu að síður mjög tilraunakennd og allt að því 
leikræn plata. Lögin eru vel samin og grípandi, klippur og almenn hljóðsmölun er notuð á 
skemmtilegan og oft kómískan hátt. Hljóðheimur og heildarsvipur plötunnar er til fyrirmyndar.   

PLATA	ÁRSINS	–	RAFTÓNLIST	

Auður - Afsakanir 

Önnur plata tónlistarmannsins Auðuns Lútherssonar er gríðarlega heilsteypt verk og 
inniheldur tíu lög sem haldast í hendur og saman segja einlæga sögu. Platan einkennist af 
sterkum lagasmíðum og nær óaðfinnanlegri upptökustjórn og hljóðblöndun. Þar hefur 
augljóslega verið nostrað við smáatriðin og hljóðheimurinn er skemmtilega lífrænn en 
einstaklega vandaður. 

 

aYia-aYia 

Á þessari sjálftitluðu frumraun tekst hinu dularfulla raftríói aYia að mynda fallega, kraftmikla 
og jafnframt brotakennda stemmingu sem er alltumlykjandi á öllum níu lögum plötunnar. Ein 
sterkasta frumraun rafsveitar um árabil. 

 

Kælan Mikla - Nótt eftir nótt 

Með Nótt eftir Nótt hefur Kælan Mikla fest sig í sessi sem ein af mest spennandi sveitum 
landsins. Drungalegur og rafskotinn glundroði sem smýgur inn að beini 

 

Andi - Allt í Einu 

Melódískt rafpopp undir sterkum áhrifum frá ítaló-diskói níunda áratugarins. Galsafullar 
lagasmíðar sem renna vel saman í taktfastri hrynjandi og skapa heild sem tekur hlustandann 
í “andlegar” víddir dansgólfsins. 

 

Hermigervill - II 

Hermigervill hefur lengi átt sér stóran aðdáendahóp og er þekktur fyrir bísna líflegan flutning 
á tónleikum og sínar rauðu, síðu fléttur. Á nýjustu plötu hans fær stíllinn og hljóðheimurinn 
sem við þekkjum frá Hermigervli að njóta sín, í bland við ögn frábrugðnari, á köflum 
tilraunakenndari og draumkenndari lög. Saman verður úr þessi líka frábæra plata. 

SÖNGKONA	ÁRSINS	–	VERÐLAUN	ÞVERT	Á	FLOKKA	

GDRN (Guðrún Ýr Eyfjörð Jóhannesdóttir) 

Guðrún Ýr hefur átt frábært ár með útgáfu plötunnar Hvað ef. Frábær söngkona, laga- og 
textahöfundur svo eftir er tekið. Hljómurinn í röddinni áreynslulaus og sannfærandi. 

 

Margrét Rán 

Hljómsveitin Vök hefur verið á hraðri siglingu uppá við og er enn. Það er ekki síður að þakka 
söngkonunni Margréti sem ljáir henni rödd sína fyrir utan sterkar lagasmíðarnar. Öryggið 
uppmálað og hljómurinn heilsteyptur. 

 

JFDR (Jófríður Ákadóttir) 

Rödd Jófríðar hrífur ávallt alla með sér í spennandi ferðalag. Tónlist hennar er ævintýraleg 
og tilraunakennd og röddin notuð sem hljóðfæri sem gengur fullkomlega upp. 

 

Brynhildur Karlsdóttir 

Ung og efnileg söngkona hljómsveitarinnar Hórmónar. Kraftmikil rödd hennar og framkoma 
var eftirtektarverð á árinu. 

 

Bríet 

Bríet kom sterk inn á þessu ári og sannar sig sem bæði söngkona og lagahöfundur. Seiðandi 
rödd hennar, næmni og góð túlkun setur hana í fremstu röð söngkvenna á nýliðnu ári.	

SÖNGVARI	ÁRSINS	–	VERÐLAUN	ÞVERT	Á	FLOKKA		

Auður 

Það hefur verið gaman að fylgjast með ferðalagi Auðuns Lútherssonar á árinu. Flottur 
söngvari sem á fullt inni. Syngur af innlifun textana sína sem eru fullir af tilfinningum. 

 

Valdimar Guðmundsson 

Frábær frammistaða hans á nýju plötunni Sitt sýnist hverjum vakti athygli dómnefndar. 
Ótrúlega flott rödd með ótal blæbrigðum. Getur verið flauelsmjúk og kraftmikil í senn. 

 

John Grant 

Frábær túlkandi og röddin seiðandi sem fer yfir allan tilfinningaskalann. Nístir inn að beini 
með túlkun sinni og raddbeitingu. 

 

Króli (Kristinn Óli Haraldsson) 

Króli kom fram á sjónarsviðið fyrir rúmu ári og hefur verið áberandi í íslensku rappsenunni. Á 
síðustu plötu JóaPé&Króla tefldi hann fram vaxandi hæfileikum sínum sem sálarsöngvari 
með frábærum árangri, rödd hans er líkt og hann sjálfur, orkumikil og full af lífi. 

 

Svavar Knútur 

Svavar hefur verið lengi að og er einn af þeim duglegustu í bransanum að spila út um allt. Á 
þessu ári kveður við nýjan tón og frábært að sjá og heyra hann halda áfram að þroskast og 
þróast.  

LAG	ÁRSINS	–	ROKK	

Benny Crespo’s Gang - Another Little Storm 

BCG tekur sér alltaf góðan tíma í hlutina. Það er líka alltaf biðarinnar virði. Gríðarlega vel 
samið og vel flutt rokklag. 

 

Valdimar - Stimpla mig út 

Samstarf hljómsveitarinnar Valdimar og Péturs Ben á plötunni Sitt sýnist hverjum hefur verið 
afar gjöfult. Stimpla mig út er eitt sterkasta lag plötunnar þar sem að textinn spilar gríðarstóra 
rullu. 

 

Une Misere - Wounds 

Une Misére eru að stimpla sig inn sem ein allra frambærilegasta rokksveit landsins. 
Hljómsveit sem að heillar þá sem sjá og heyra, jafnvel þó að fólk sé ekki fyrir rokk í þyngri 
kantinum. Wounds er gríðarlega kraftmikið lag og varla annað hægt en að lufttromma með. 

 

Hórmónar - Kynsvelt 

Hórmónar hafa vakið verðskuldaða athygli síðan að sveitin sigraði Músiktilraunir árið 2016. 
Af mörgum talin ein besta tónleikasveit landsins þar sem að kraftur og boðskapur fer saman. 
Hluta boðskaparins má t.d. heyra í laginu Kynsvelt. 

	

Hatari – Spillingardans 

Lagið Spillingardans frá Hatara sameinar sterka ádeilu, góða lagasmíð og óaðfinnanlegan 
flutning að vanda. Hárbeitt svikamylla sem svíkur engan.	

LAG	ÁRSINS	-	POPP		

Auður - Heimskur og breyskur 

Lagið Heimskur og breyskur opnar plötuna Afsakanir sem kom út í nóvember 2018. Lagið 
hefur að geyma dramatískan og fallegan hljóðheim þar sem fljótandi hljóðgervlar, þéttur 
hiphop/R&B taktur ásamt einlægum og fallegum texta og söng Auðuns kemur saman á 
unaðslegan hátt. Útsetningin er full af skrauti og smáatriðum sem er raðað saman af mikilli 
gaumgæfni þannig að úr verður þessi fallega og einlæga útkoma. 

 

Prins Póló - Líf ertu að grínast 

„Líf ertu að grínast“ kom út vorið 2018 og varð fljótt eitt mest spilaða lagið á 
útvarpsstöðvunum af auðskiljanlegri ástæðu. Þetta er sjóðandi sumarsmellur með 
stáltrommum og öllu tilheyrandi, eins og prinsinum einum er lagið. Einfaldar en snillilega 
samdar og eftirminnilegar laglínur, hnyttinn texti og hið frábæra, einkennandi Prins Póló 
„sánd“. Eintóm gleði og stuð! 

 

Vök - Autopilot 

Vök hefur vaxið mikið undanfarin ár og þróað sinn hljóm áfram yfir í töluvert poppaðri átt. 
Sveitin hefur þar að auki aldrei verið jafn þétt „live“ og þar fer Margrét Rán fremst í flokki sem 
gríðarlega flottur framherji. Lagið Autopilot er snillilega vel samið popplag sem situr eftir í 
heilanum við fyrstu hlustun. Þéttur og sannfærandi hljóðheimurinn og töff rödd Margrétar fara 
gríðarlega vel saman og skapa þarna eitthvað einstakt og eftirminnilegt. 

 

GDRN ft. Floni & ra:tio - Lætur mig 

Mýktin í bassanum og fljótandi synthunum skapa andstæðu á móti skörpum taktinum í þessu 
frábæra lagi með GDRN. Seiðandi mjúk og sexí rödd Guðrúnar og autotune-að, ryþmískt og 
tilfinningaríkt rappið hjá Flona fara einstaklega vel saman. Dramatískt og fallegt en á sama 
tíma dimmt og ótrúlega töff lag þar sem GDRN, Floni og ra:tio sameina krafta sína og skapa 
þetta meistaraverk. 

 

Bríet - In Too Deep 

Hefur allt sem að gott popplag þarf að hafa. Flott melodía, góð pródúsering og geggjaður 
flytjandi. Bríet heldur manni algjörlega og maður vill hreyfa sig með. Hljóðheimurinn er 
skemmtilegur og gítarriffið sem er í gegnum lagið er grípandi.  

LAG	ÁRSINS	-	RAPP	OG	HIP	HOP		

JóiPé & Króli - Í átt að tunglinu 

„Í átt að tunglinu“ sló rækilega í gegn sumarið 2018 og ekki að ástæðulausu. Ótrúlega þétt og 
flott píanógrúvið með ólíkum röddum þeirra JóaPé og Króla yfir er syndsamlega 
ávanabindandi og grípandi. 

 

Logi Pedro - Dúfan mín 

Gríðarlega vandaður og þéttur hljóðheimurinn og falleg sönglínan í „Dúfan mín“ var m.a. það 
sem heillaði fólk upp úr skónum þegar lagið kom út í byrjun árs 2018. Það er í senn sterkt og 
grípandi, einlægt og fallegt. 

 

Birnir - Út í geim 

Birnir fangar áskoranir hversdagsins og ástarinnar í tregafullri og sterkri lagasmíð. Einlægur 
og á persónulegu nótunum, studdur af stórum hljóðheim. 

 

Herra Hnetusmjör & Ingi Bauer - Upp til hópa 

Grípandi poppmelódía frá Herra Hnetusmjör og Inga Bauer. Lag sem stimplar sig rækilega 
inn í alla hópa. Það er örðugt að hrista þennan vel heppnaða slagara úr hausnum. 

 

Cyber - Hold 

Hiphop-sveitin Cyber sýnir hér að þær eru í hópi frambærilegasta tónlistarfólks þjóðarinnar. 
Tilvistarlegar vangaveltur úr hversdagsleikanum er viðfangsefni lagsins Hold og er listavel 
flutt af sveitinni. Takturinn er seiðandi og dularfullur og skapar viðeigandi umgjörð fyrir þann 
ískalda veruleika sem Cyber tekst á við í laginu. 

  

 

 

 

 

 

 

 



10	
	

LAGAHÖFUNDUR	ÁRSINS	–	VEITT	ÞVERT	Á	FLOKKA	

Auður - Auðunn Lúthersson 

Lögin á plötunni Afsakanir eru hvert öðru betra, allt frábærlega smíðuð og uppbyggð popplög 
með grípandi laglínum sem fá mann til að söngla með þó maður sé einn úti að labba og eigi í 
hættu á að líta út eins og asni ef maður mætir einhverjum. Útsetningarnar eru virkilega flottar 
og vandaðar og hljóðheimurinn sömuleiðis. Hvort sem það eru tilfinningarík og melankólísk 
lög eða hressari grúv sem fylgir von, þá færir Auðunn okkur þau á silfurfati. 

 

GDRN (Guðrún Ýr Eyfjörð Jóhannesdóttir) 

Taktsmíði og meðfylgjandi hljóðmottur eru í fullkomnu jafnvægi við framfærsluna, nýmóðins 
og svalar. Drífandi og tilfinningaþrungin smíð en í senn grípandi popp sem hæfir vel þessari 
vaxandi stjörnu. 

 

Svavar Pétur Eysteinsson 

Á plötu Prins Póló, Þriðja kryddið má heyra einn skemmtilegasta kokkteil margra 
tónlistartegunda sem heyrst hefur undanfarin ár. Alveg sama hvort Prinsinn ætlar með okkur 
á dansgólfið eða á koddann, þá virðist það ganga upp hjá honum. Umfram allt afskaplega 
skemmtilegur lagahöfundur. 

 

Jónas Sig 

Stuð. Tregi. Angurværð. Ánægja. Losti. Öll þessi orð geta bundið tónlist Jónasar Sig saman. 
Á Milda hjartað fangar hann öll stig skynjunar og úr verður góður hrærigrautur tilfinninga. 

 

Valdimar 

Hljómsveitin Valdimar nær enn á ný að senda frá sér lög sem hitta rækilega í mark. Taktfast 
rokkið með hæfilegum grodda byggir undir angurværan söng og laglínur sem ná alltaf að 
dáleiða áheyrandann. 

TEXTAHÖFUNDUR	ÁRSINS	–	VEITT	ÞVERT	Á	FLOKKA	

Auður – (Auðunn Lúthersson) 

Auðunn skrifar í fyrsta skipti á íslensku og liggur það ekki síður vel fyrir honum en að skrifa á 
ensku. Auðunn berskjaldar sig algjörlega og semur texta sína beint frá hjartanu enda eru þeir 
hreinskilnir, einlægir og tilfinningaríkir og auðvelt fyrir flesta að tengja við þá á einhvern hátt. 

 

Jónas Sig 

Jónas Sig er fyrir löngu búinn að sanna sig sem einn sterkasti textasmiður þjóðarinnar. Á 
plötunni Milda hjartað er Jónas flugbeittur. En um leið sannur og oft á tíðum ljúfur. Hann 
hefur þann einstaka hæfileika, að þegar hann talar. Þá hlustar fólk. 

 

GDRN (Guðrún Ýr Eyfjörð Jóhannesdóttir) 

Einkar heillandi popptextar með mikla dýpt og dulúð og í senn grípandi og öðruvísi. GDRN 
mætir hér til leiks með sterka, ferska og sannfærandi rödd og segir skemmtilega frá.    

 

Svavar Pétur 

Á nýjustu plötu Prins Póló heldur Svavar Pétur áfram að syngja okkur skemmtilega texta. Hin 
barnslega einlægni, í bland við alvarleika og þráðbeinann sannleik oft á tíðum, heldur Svavar 
manni við hlustir til enda hvers lags, í hvert skipti. Það er yfirleitt of seint að fá sér kaffi þegar 
manni finnst kominn tími til þess. 

  

Valdimar 

Textar Valdimars á Sitt sýnist hverjum bera merki um þroska og þor. Bæði í listinni sem og 
lífinu sjálfu. Fallega ort um lífið og tilveruna og baráttu hvers manns um að gera sjálfan sig og 
umhverfi sitt betra. 

TÓNLISTARFLYTJANDI	ÁRSINS	

Hatari 

Eins og segir í innsendingartexta listamanns. “Fyrir að afhjúpa linnulausu svikamyllu 
hversdagsleikans árið 2018.” Eiginlega ekki hægt að skýra þetta betur. Kraftmikið listrænt 
atriði sem fær alla sem á horfa til þess að staldra við og hlusta til enda. 

 

Auður – (Auðunn Lúthersson) 

Auðunn er öruggur á sviði vel studdur af gospel-skotnum bakröddum, þéttum bassaleik og 
hljómborði og stekkur stundum sjálfur á gítarinn. Það hefur verið einkar ánægjulegt að 
fylgjast með hversu vel honum hefur farið fram á síðustu misserum. 

 

Vintage Caravan 

Vintage Caravan er ein öflugasta tónleikasveit landsins. Þéttleiki, góður hljóðfæraleikur og 
spilagleði nær að hrífa áhorfandann með í þessu rótskotna rokki sem lætur engan ósnortinn.  

 

Hórmónar 

Með Brynhildi Karlsdóttir söngkonu Hórmóna fremsta í flokki tekur bandið áhorfendur á sitt 
vald frá fyrsta tóni með mögnuðum persónutöfrum og stórbrotni sviðsframkomu. Þéttasta 
pönksveit landsins og þótt víðar væri leitað. 

 

JóiPé & Króli 

Fáir listamenn koma jafn oft fram opinberlega og JóiPé & Króli. Sviðsframkoma þeirra er 
alltaf hlaðin skemmtanagildi og þeir hafa einstakt lag á að koma sínum áhorfendum í stuð. 
Alveg sama á hvaða aldri þeir eru. Þeir sannarlega eru sterk tenging milli ungs fólks og þeirra 
sem eldri eru. 

TÓNLISTARVIÐBURÐIR	ÁRSINS	

Aldrei fór ég suður 

Á undanförnum 15 árum hefur tónlistarhátíðin AFÉS fest sig all rækilega í sessi sem einn af 
stóru viðburðunum í íslensku tónlistarlífi. Árið 2018 sló þessi hátíð aðsóknarmet og er talið að 
íbúafjöldi Ísafjarðarbæjar hafi tvöfaldast um páskahelgina. Á hátíðinni hafa alltaf allar 
tegundir íslenskrar dægurtónlistar átt sér samastað og hafa aðstandendur hlúð jafn vel að 
grasrótinni sem og þeim sem reynsluna hafa. 

 

Fiskidagstónleikarnir á Dalvík. 

Fiskidagstónleikarnir hafa verið haldnir frá árinu 2013 við hafnarsvæðið á Dalvík í tengslum 
við bæjarhátíðina Fiskidaginn Mikla þar í bæ. Á tónleikunum er íslenskri dægurtónlist haldið 
afar hátt á lofti og sér í lagi íslenskri poppsögu í gegnum árin. Flytjendur koma þar fram og 
flytja sína stærstu slagara í bland við þjóðargersemar. Allir syngja með. Eitthvað sem er ríkt í 
okkar eðli. 

 

Háskar 

Raftónlistarhátíðin Háskar var haldin í fyrsta sinn á síðasta ári í Iðnó. Grundvöllur fyrir slíka 
hátíð í Reykjavík er greinilegur og er hún komin til að vera. Á heilum degi í Iðnó kom fjöldinn 
allur af tónlistarfólki úr geiranum og flutti verk sín og tónlist. 

 

Valdimar - Útgáfutónleikar        

Hljómsveitin Valdimar hefur undanfarin ár verið ein allrabesta tónleikasveit landsins. Á 
útgáfutónleikunum sýndi sveitin mátt sinn og megin og troðfyllti Háskólabíó og flutti lög af 
plötu sinni Sitt sýnist hverjum í bland við sín eldri lög. Sveitin er afar vel spilandi og nái að 
fanga athygli áhorfandans af mikilli næmni. 

 

John Grant - Love is Magic 

Útgáfutónleikar John Grant fyrir plötuna Love is Magic sem haldnir voru í Hörpu á 
haustdögum eru enn ofarlega í huga þeirra sem þá sóttu. John Grant og sveit hans hafa 
undanfarin ár ferðast vítt og breitt um víða veröld til tónleikahalds og er því konfekt fyrir augu 
og eyru að upplifa viðburð af þessu tagi. Sveitin sýnir afar heillandi sviðsframkomu og John 
hefur fyrir margt löngu fangað hjörtu landsmanna. 

BJARTASTA	VON	RÁSAR	2 

Une Misére 
Hljómsveitin Une Misére er ein af kraftmestu og mest spennandi rokksveitum landsins um 
þessar mundir. Hún hefur vakið athygli fyrir fítonskraft í tónlist sinni og orkumikla 
sviðsframkomu. Nýverið samdi hljómsveitin við þýsku útgáfuna Nuclear Blast og hreif hún 
fjölmarga gesti með sér á nýafstaðinni Eurosonic-hátíð í Hollandi. 
 
Matthildur 
Matthildur kom fram á sjónarsviðið árið 2018 með hvelli, en á árinu gaf hún út lögin 
Heartbeat og Wonder sem öll eru samin af henni. Í tónlist hennar má greina áhrif frá 
söngkonunum og lagasmiðunum  Jill Scott, Ellu Mai og Kehlani. Matthildur tók þátt í að búa 
til plötuna Afsakanir með Auði sem var ein af plötum ársins og var hún einn umtalaðasti 
listamaðurinn á Iceland Airwaves. 
 
ClubDub 
Þrátt fyrir ungan starfsaldur gerði ClubDub allt vitlaust á árinu með laginu Clubbed Up sem 
fór yfir milljón spilanir á Spotify. Sama ár gaf sveitin út plötuna Juice Menu, Vol 1 sem naut 
mikilla vinsælda. Nýverið kom að auki út heimildarmynd um hljómsveitina svo hitinn er mikill í 
kringum hana. 
 
 
Bríet 
Bríet gaf út sína fyrstu smáskífu árið 2018. Hún vakti strax mikla athygli og þrátt fyrir ungan 
aldur og hárfína rödd er mikil vigt í tónlist hennar. Seiðandi rödd Bríetar, næmni og góð 
túlkun setur hana í fremstu röð söngkvenna. Það má búast við því að árið 2019 verði enn 
stærra hjá henni, en hún er nú þegar farin að funda í Bandaríkjunum og flytja tónlist sína þar. 
 
 
Bagdad Brothers 
Hljómsveitin Bagdad Brothers kom sem ferskur og hressilegur indírokk-andvari á árinu. Þeir 
byggðu hægt en örugglega upp orðspor með tónleikum og þröngskífum en sprungu svo út á 
síðustu Iceland Airwaves hátíð, og nú síðast með plötunni Sorry. Tónlistin einkennist af 
letilegum en útpældum gítarhljómum, söngurinn er kynflöktandi falsetta sem er í senn 
áreynslulaus og kraftmikil, og textarnir eru súrrealísk samsuða sem malar í kassanum. 
 

 

	


